
Owakira etanta-nakari
rowetsikan-teetzi, 
riitakira Tajorentsi
wetsika-kirori
inkite eejatzi
kepatsi. 



Tema tekatsi jeekatsini
kepatsiki, iyoshiita inkaari
eejatzi tsireni-kaakiri. 
Apatziro anashaata ishire
Tajorentsi inkaari-mashiki.



Ari iñaawae-tanaki Tajorentsi, ikantzi: “Okoñeetyii”, 
matanaka koñeetyaanaki. Iitakiro “kitejeri”. Rooma kaari

koñeeta-tsini iitakiro “tsireniri”. Ari otsireni-tanee
opoñaashita okiteje-tanee, rootaki etana-kawori apaani

kitejeri iroka.



Opoñaashita ikantanee Tajorentsi: “Otzimi aatzinkironi
nijaa-paeni, rootaki inashi-tyaawoni.” Iitakiro Tajorentsi
aatzinkirori nijaa “inkite”. Ari otsireni-tanee opoñaashita
okiteje-tanee, rootakira apitetatsiri kitejeri iroka.



Opoñaashita ikantzi Tajorentsi: “Apataatyaa nijaa-paeni
okaatzi tzimatsiri jaawiki, okoñaatantyaari jempe
opiryaa-pathate.” Matanaka ikantakiri. Iitakiro Tajorentsi
jempe opiryaa-patha-tanaki “kepatsi”. Rooma jempe
apataatanaka nijaa-paeni iitakiro “inkaari”. Ikanta
raminakiro Tajorentsi kameetha okantaka. 



Opoñaashita ikantzi Tajorentsi: “Oshooki kepatsiki
inaashi-yitachari inchato eejatzi pankirentsi, tzimatsini

okithoki ithotee-teri eejatzi rowaetyaari.”
Matanaka ikantakiri. Ari 

otsireni-tanee opoñaashita
okiteeje-tanee, rootaki
mawatatsiri kitejeri iroka.



Aripaete rowetsikakiri Tajorentsi apite antari 
oorenta-chani. Apaani antari oorenta-chari 
kitejeriki, riima itsipa ewonkiri 
oorenta-chari tsireniriki. Ari 
rowetsika-kiriri eejatzi maawoeni 
ompokiro-paeni. Ari otsireni-tanee 
opoñaashita okiteje-tanee, 
rootaki 4-tatsiri 
kitejeri iroka. 



Opoñaashita ikantzi
Tajorentsi: “Ishekitee nijaaki
inaashi-yitachani shimapaeni, 
eejatzi shiwankiri-paeni
aayita-tsini.” 
Ari otsireni-tanee
opoñaashita
okiteje-tanee, rootaki
5-tatsi kitejeri iroka.



Opoñaashita ikantzi Tajorentsi: “Roshekitee
kepatsiki ikaatzi inaashi-yitachari, ipireetari-paeni, 
antami-weri-paeni, anayita-tsiri, maawoeni tzimatsini
kepatsiki.” Matanaka ikantakiri. 



Opoñaashita ikantzi Tajorentsi: “Jame owetsiki atziri
kimiteeni aaka. Riitaki iyothanita-tsini rawijeri jeekatsiri
inkaariki-paeni, shiwankiri-paeni, ipireetari-paeni, 
maawoeni tzimatsiri kepatsiki, eejatzi ikaatzi
anayita-tsiri jaawiki.” Ari 
raminakiri Tajorentsi ikaatzi
rowetsikakiri kameetha
ikantaka. Ari otsireni-tanee
opoñaashita okiteje-tanee, 
rootaki 6-tatsi kitejeri iroka.



Ikanta Tajorentsi ari roejeekakiri irika shirampari janta
pankirentsimashiki ijeeki Poshiñaariniki, rantawaete, 
eejatzi raminakowentiro. 



Iroka ikantanakiri: 
“Kameethatatsi pithotiro
okithoki pankirentsipaeni
jeekatsiri
pankirentsimashiki. 
Rooma okithoki
pankirentsi
riyoteetantyaawori
kameethatatsiri eejatzi
kaari kamethatatsi, eero
pithotziro okithoki. Aririka
pithotakiro, aritaki
pikamaki.”



Imatakiro Adán iitayitakiri maawoeni antamiweripaeni, 
maawoni shiwankiripaeni, eejatzi ipireetaripaeni. 
Tema tekatsi apaani amitakoterini rirori. 



Ikanta Tajorentsi rowochokyaakiri Adán, ikanta
imaaperotanaki kameetha, rayitakiri imeriki, iwichaneeri
kameetha iwathaki. Rootaki imereki atziri rowetsikakiri
Tajorentsi etanakawori tsinani. 
Ramakiro Tajorentsi
tsinani iñiiro atziri. 



Rootaki ritsiparyaantyaariri ewankari 
ipaapate eejatzi riniro, aririka raaki iina, 
tema apaani ikantaneeya iwathaki 
okimitakawo rapaani-watha-tanaatyeemi.



Tema retako-perotani royiri
Tajorentsi jaawiki-jatzi, ishinetakiri

rapintzite Itomi ikamawenteeri, 
rootaki eero ikaamanitantaa ikaate

kemijanteerini, ashi rowaero
rañaayitee. 



Roma-jatzi 3:23 
Tema maawoeni akaaripero-shiretaki. Rootaki eero
okantanta añaayiteero rowaneenkawo Tajorentsi. 

Roma-jatzi 6:23 
Iroka “Kaamanitaantsi” okimiwitakawo roomi

ipineetee-ririmi antawaeta-piinta-kinirori kaari kamethatatsi, 
okimiwitaka riimi omperatani. Rooma “Kañaanitantsi” 

okimiwitakawo roomi ineshironkani Tajorentsi
tsipashireyitaariri ikaatzi tsipa-shire-yitaariri Jesús 

Jeepatzii-totaa-rewo, Awinkatharite.

Heber-paeni 9:27 
Roowaetaki ikantee-tziri: Maawoeni atziri apawo-jatzi

okanta ikami, opoñaashityaa ramina-koteeri Tajorentsi. 



Efeso-jatzi 2:8,9 
Rootaki piñaantaawori pawijako-shire-yitee

pawentaa-yitaari. Tema riitaki Tajorentsi kimitakaan-taawori
ipashitee-miro awijako-shiretaantsi, teera eeroka materoni

powawijaako-shiretyaa apaniroeni. Ari okantyaa eero
pajahaa-wenta-shiwaetanta. 

Roma-jatzi 10:9,10 
Aririka piñaawaetee pikante, “Nowinkatharite irika Jesús,” 

aririka pawentaa-shiretee-yaari Tajorentsi riitaki owiriinteeri
ikamawitaka, aritaki pawijako-shiretee. 
Tema pawentaa-shiretaari rirori, rootaki

otampatzika-shiretan-teemiri. Ari okantzita, aririka
piñaawae-yiteero, rootaki rowawijaako-shire-yitan-teemiri. 



Juan 3:16,17 
“Tema retako-perotani royiri Tajorentsi jaawiki-jatzi, 

ishinetakiri rapintzite Itomi ikamawenteeri, rootaki eero
ikaamanitantaa ikaate kemijanteerini, ashi rowaero

rañaayitee. Tema Tajorentsi tee rotyaantziri Itomi jaka
kepatsiki riyakowenteeri jaawiki-jatzi, tema ikowatzii

rowawijaa-koyiteeri.

1 Juan 5:11-13 
Iroka ikantee-takiri: Riitaki Tajorentsi kantakae-yaawoni

añaashiretan-teeyaari, tema awentaari Itomi. Ikaatzi
aapatziyee-yaarini Itomi aritaki rañaa-shiretee. Riima kaari
aapatziyee-yaarini Itomi Tajorentsi, eero rañaa-shiretee. 

Tema pawentaari eeroka-paeni Itomi Tajorentsi, 
pikemijanteeri. Rootaki nojankinatan-tzimirori iroka

ari okantyaa piyoperotan-tyaari ashi
powaero pañaayitee paata. 

